
Ụmịedemede  
Mbunuche nchọcha a bụ ịchọpụta ka olundị Nsụka si emetuta nkuzi na ọmụmụ Igbo izugbe n’ 
ụlọakwụkwọ praịmarị dị n’okpuru ọchịchị Nsụka na steeti Enugu. Nchọcha a lebere anya kpom 
kwem n’ịmata ka fọnịm olundị Nsụka si emetuta ụmụ akwụkwọ n’ọmụmụ Igbo Izugbe. Onye 
nchọcha gbasoro usoro sọvee nkọwa wee mee nchọcha a. Otu ajụjụ nchọcha ka e jiri mee nchọcha 
a. Ndị e jiri mee nchọcha bụ ụmụ akwụkwọ praịmarị ukwu niile nọ n’okpuru ọchịchị Nsụka. Ndị 
e jiri mee nchọcha a kpọm kwem bụ ụmụ akwụkwọ praịmarị nke ise ọnụọgụ ha di otu narị na iri 
ise (150). Ọ bụ usoro nsere ka onye nchọcha gbasoro were họpụta ndị e jiri mee nchọcha a. Ngwa 
nchọcha bụ ajụjụ ọnụ na ndepụta mkpụrụokwu nke onye nchọcha hibere. Onye nchọcha gbasoro 
usoro frikwensi na pasenti wee tụchaa data o ji rụọ ọrụ na nchọcha a. Nchọpụta nchọcha gosiri na 
fonịm olundi Nsụka na-emetuta ụmụ akwụkwọ praịmarị n’ ọmụmụ Igbo izugbe. Site n’ihe a 
chọpụtara, onye nchọcha tụrụ aro maka nkwalite ọnọdu nkuzi na ọmụmụ asụsụ Igbo ọ kachasị 
n’ogo praịmarị na Nsụka.  
   
Ọkpụrụkpụokwu: Olundị, Igbo Izugbe, Fonịm, Fọnọlọjị. 
 
Mkpọlite / Ntulegharị Agụmagụ:  
      Asụsụ bụ otu onyinye Chineke nyere mmadụ nke ya na ibe ya ji enwe mmekorịta. E wezuga 
asụsụ, mmekọrịta mmadụ na ibe ya agaghị ekwe omume. Ọ bụ asụsụ ka mmadụ ji egosipụta 
echiche ya gbasara ihe ọ bụla. Ọ bụ nke a kpatara na mmadụ enweghị ike ịma ihe onye ọzọ bu n’ 
uche ma ọ bụghị site n’asụsụ. Ọ bụ n’ihi ọnọdụ asụsụ n’ebe mmadụ nọ mere ndị odee dị iche iche 
jiri gbaa mbọ ịkọwa asụsụ n’ụzọ dị iche iche. Dika Anozie (1999) hụtara asụsụ dika ụda sitere 
n’olu mmadụ mgbe ọgan okwu dị iche iche megharịrị ahụ n’ụzọ dị iche iche. A bịa na nkọwa 
Anozie, ọ pụtara na ụda ndị ahụ ga-enwe nghọta tupu ha etozuo ịbụ asụsụ. Ọ bụ nghọta dị n’ụda 
ndị a na-enye mmadụ ike inwe mmekọrịta n’etiti onwe ha. Asụsụ bụkwa otu ihe gbara ọkpụrụkpụ 
e ji amata agbụrụ ọ bụla.  Dịka ọ dị n’ala Naịjirịa, e nwere agbụrụ dị iche iche dịka Hausa, Igbo 
Yoruba, Idoma na ọtụtụ ndị ọzọ. Agbụrụ ndị a niile nwegasịrị olu asụsụ dị iche iche nke e ji mara 
ha nke gụnyere asụsụ Igbo. Ọ bụ asụsụ Igbo ka e ji amata ndị Igbo. Ọ bụ n’ihi ụbara asụsụ e nwere 
n’ala Naijirịa, na mkpa asụsụ dị na ndụ mmadụ mere Gọọmenti ala Naijirịa n’ime akwụkwọ iwu 
maka mmụta (FRN, 2014) jiri họpụta asụsụ atọ ka ha bụrụ ihe a ga na-amụ n’ụlọakwụkwọ. Asụsụ 
ndị a bụ Igbo, Hausa na Yoruba.  
      Ọ bụ n’ụzọ dị otu a ka asụsụ Igbo jiri bụrụ otu n’ime ihe ọmụmụ a na-akuzi n’ụlọakwụkwọ 
dị iche iche n’ala Naijirịa. Mana kamgbe a malitere kuziwe ya n’ụlọakwụkwọ, ọtụtụ ihe ka na-
echere ya aka mgba nke nsogbu sitere n’olundị bụ otu n’ime ha. 
      Olundị bụ olu asụsụ e ji mara agbụrụ ọ bụla. Ọ bụ olu e ji mara obodo dị iche iche dị n’ otu 
asụsụ. Anozie (2007) kọwara olundị dịka olu asụsụ dị iche iche ndị si n’otu mpaghara pụta na- 
asụ. Ihe nke a pụtara bụ na olundi bụ ka ndị ma ọ bụ obodo si edebe olu wee na-asụpụta asụsụ 

agbụrụ ha. Nwaozuzu (2008) kọwara olundị dịka mpaghara ma ọ bụ otu ụdịdị olu nke e ji mara 
obodo nke dị iche na mkpọpụta, ụtọasụsụ na mkpụrụokwu nke asụsụ Izugbe obodo ahụ. A bịa 
n’ime asụsụ Igbo, e nwere ọtụtụ olu dị iche iche e ji asụ ya. Ọ bụ olu ndị a dị iche iche e ji asụ 
Igbo ka a kpọrọ olundị. Igbo nwere olundị dị iche iche dịka Nsụka, Afịkpo, Udi, Nkanụ, na ọtụtụ 
ndị ọzọ. Ọ bụ nke a kpatara e ji asị na Igbo na-asụ n’olu n’olu dịka a mara ndebeolu na mkpọpụta 
ụtọasụsụ na mkpụrụokwu olu e nwere n’Igbo dịgasị iche iche. Ọ bụ nke a kpatara olundị jiri bụrụ 
nsogbu nyere nkuzi na ọmụmụ asụsụ Igbo. Ọ bụzi n’ihi nsogbu ndị a mere ndị ọkachamara n’asụsụ 
Igbo jiri wepụta Igbo izugbe ka e jiri na-akuzi asụsụ Igbo n’ụlọakwụkwọ. 
       Igbo izube bụ olu asụsụ e wepụtara ka e jiri na–akụzi ma na-edekwa asụsụ Igbo 
n’ụlọakwụkwọ. Ọ bụ ụdị olu asụsụ Igbo nke onye ọ bụla na-asụ asụsụ Igbo nwere ike ịghọta 
ozugbo na-enweghị ihe mgbaguoju anya. Igbo izugbe bụ ụdị olu asụsụ Igbo zuru mba ma ọ bụ 
obodo niile na-asụ Igbo ọnụ n’ihi na e si na mpaghara ma ọ bụ olundị dị iche iche mepụta ya. N’ihi 
nke a kpatara na o nweghi onye ma ọ bụ ndị ga-asị na ọ bụ ha nwee Igbo izugbe n’ihi na ọ bụ 
ozuru Igbo ọnụ. Ọ bụ Igbo Izugbe ka e ji akụzi ma na-edekwa Igbo n’ụlọakwụkwọ. Ọ bụ Igbo 
Izugbe ka ụmụ akwụkwọ ji ele ule n’Igbo. Ọ bụkwa ya ka e ji agụpụta Igbo n’ụlọọrụ dị iche iche 
dịka n’ihe onyo onyo na redio. Igbo izube nwere mkpụrụuda e ji asụ ma na-edekwa ya 
n’ụlọakwụkwọ. Nke a kpatara na ọmụmụ Igbo izugbe n’ụlọakwụkwọ dịka ọmụmụ asụsụ mba ụwa 
ndị ọzọ na–amalite site n’ịkpọpụta ụda dị iche iche e ji asụ ya bụ asụsụ otu kwesịrị ekwesị. Ọ bụ 
site n’ụda ma ọ bụ mkpụrụuda asụsụ ndị ahụ a na-akpọpụta ka e si enweta nsogbu ndị na-apụta ihe 
n’etiti olundị na Igbo izugbe na nkụzi na ọmụmụ asụsụ Igbo n’ụlọakwụkwọ.     
       Mkpụrụụda asụsụ bụ ụda dị iche iche e nwere bụ nke nwere ike ibute nghọta ndịmịiche 
n’okwu. E nwekwara ike ịkọwa mkpụrụụda dịka ụda ọ bụla naanị ya na–eweta ndimiche n’ echiche 
okwu abụọ yiri onwe ha. Anozie (1999) kọwara mkpụrụụda dịka ụdaasụsụ nke na–ebute nghọta 
dị iche na mkpụrụokwu abụọ ma ọ bụ karịa bụ ndị yiri onwe ha ma e wezuga otu mkpụrụụda. Nke 
a pụtara na mkpụrụụda na-emetuta ụda dị iche iche e nwere n’asụsụ. Nkọwa a pụtara na onye ọ 
bụla na-amụ asụsụ kwesịrị ịmụ ihe banyere mkpụrụụda asụsụ ahu n’ihi na ọ bụ mkpụrụụda asụsụ 
ka e ji ewube mkpụrụokwu na usorookwu ndị ọzọ dị n’asụsụ ọ bụla a na-amụ. A bịa n’asụsụ Igbo, 
e nwere mkpụrụụda n’Igbo Izugbe nwekwaa n’olundị Nsụka. Mkpụrụụda e nwere n’Igbo Izugbe 
dị iri atọ na isii. Ọ bụ mgbochiume na ụdaume ka e ji emebe mkpụrụụda dị n’asụsụ ọ bụla. 
Mgbochiume e nwere n’Igbo Izugbe dị iri abụọ na asatọ, ebe ụdaume dị asatọ. N’aka nke ọzọ, 
mkpụrụụda e nwere n’olundị Nsụka dị iri ise na abụọ. Mgbochiume e nwere na ya dị iri anọ na 
abụọ, ebe ụdaume dị iri (Ajibo, 2015). Site na nkọwa a, o doro anya na mkpụrụụda dị n’Igbo 
Izugbe na olundị Nsụka nwere ndịiche dị iche iche. Ọ bụ ndịịche ndị a na-ebute nsogbu e nwere 
na nkuzi na ọmụmụ asụsụ Igbo n’ ụlọakwụkwọ dị iche iche n’okpuru ọchịchị Nsụka. Nke a bụ 
maka na ụmụ akwụkwọ na-ewebata olundị ndị a mgbe ha na-ede ma na-asụkwa Igbo 
n’ụlọakwụkwọ. N’ihi nke a, ka olundị Nsụka ji bụrụ ọgbatauhie nyere nkuzi na ọmụmụ asụsụ Igbo 
na mpaghara Nsụka. Ndịịche ndị a na-apụta ihe na mkpọpụta mkpụrụụda mebere okwu ọ bụla bụ 
nke a na-akpọ fọnịm na sayensị asụsụ.  
       Fọnịm bụ mkpụrụụda asụsụ nke na-eweta nghọta pụrụ iche n’okwui. Ọ bụ na ngalaba 
fọnọlọji nke sayensi asụsụ ka a na-amụ ihe gbasara fọnịm. Fọnọlọji bụ amụmaamụ sayensi asụsụ 
na-enyocha mkpụrụụda dị n’asụsụ dị iche iche. Fọnọlọji bụ sayensi nke ụdaasụsụ n’ihi na ọ na-
akọwapụta otu ụda mkpụrụokwu siri wee daa mgbe a na-ekwu okwu (Omeje 2020). Ọ na- amụ 
maka mkpụrụụda ndị e ji eme nghọta pụrụ iche n’asụsụ ma ọ bụ n’olundị dị iche iche. Fọnịm bụzị 
mkpụrụụda ma ọ bụ mkpụrụokwu e nwere n’asụsụ ma ọ bụ olundị dị iche iche. Ọ bụ mkpọpụta 
fọnịm ndị a na–ebute ndịịche dị n’ ọsụsụ na odide mkpụrụokwu dị n’Igbo Izugbe na olundị Nsụka. 
Nke a wee bụrụ nnukwu nsogbu nyere nkuzi na ọmụmụ asụsụ Igbo n’okpuru ọchịchị Nsụka. Ọ bụ 
nke a kpatara onye nchọcha ji lebaa anya n’isiokwu a bụ mmetuta olundị Nsụka na nkuzi na 
ọmụmụ asụsụ Igbo Izugbe n’ ụlọakwụkwọ praịmarị n’okpuru ọchịchị Nsụka. Onye nchọcha họrọ 

ime nchọcha a n’ ụlọakwụkwọ praịmarị n’ihi na ọ bụ n’ebe a ka a na–enye ụmụaka ezigbo ntọala 
maka ọsụsụ na odide Igbo izugbe n’ụlọakwụkwọ. Ọ bụ n’ ụlọakwụkwọ nta ma ọ bụ praịmarị ka a 
na- ekpughere ụmụaka ihe niile gbasara nsupe na mmebe mkpụrụokwu Igbo Izugbe. Nwatakịrị 
nwere ezigbo ọzụzụ n’ihe ndị a na-abụ ọkaibe n’ihe gbasara ọsụsụ na odide asụsụ Igbo n’ ọdịniihu. 
Ọ bụ nke a kpaliri mmụọ onye nchọcha a n’ime nchọcha ya n’ụlọakwụkwọ praịmarị dị na Nsụka. 
      N’iji mee nchọcha a, onye nchọcha hibere otu ajụjụ nchọcha maka nke a: 

(1)  Kedu ka fọnịm olundị Nsụka si emetuta ụmụ akwụkwọ n’ọmụmụ Igbo Izugbe? 

Usoro Nchọcha:- 
Usoro a gbasoro wee mee nchọcha a bụ usoro sovee nkọwa. Ebe a nọrọ mee nchọcha a bụ n’okpuru 
ọchịchị Nsụka nke steeti Enugu. Ndị e jiri mee nchọcha bụ ụmụ akwụkwọ praịmarị ukwu niile nọ 
n’ụlọakwụkwọ praịmarị nke Goomenti nwe na Nsụka. Onye nchọcha ji usoro nsere nhataha wee 
sere ụlọakwụkwọ praịmarị iri na otu n’ime ụlọakwụkwọ praịmarị narị na otu e nwere n’okpuru 
ọchịchị Nsụka (Nsị: Local Government Education Authority Nsukka (L.G.E.A.N) ). Ndị e jizi mee 
nchọcha a kpọm kwem bụ ụmụ akwụkwọ praịmarị nke ise dị otu narị na iri ise, bụ ndị e jiri usoro 
nsere were sere n’ime ụlọakwụkwọ iri n’otu e jiri mee nchọcha a.        
     Ngwa nchọcha e jiri mee nchọcha a bụ ajụjụ nnwale ọnụ nke nwere ndịna iri abụọ. Onye 
nchọcha jiri tepu rekọda wee dọrọ mkpọpụta ụmụ akwụkwọ maka nnwale ọnụ, iji mata ka ha si 
akpọpụta ụda dị iche iche dị n’okwu e nyere ha ịkpọpụta. Onye nchọcha mekwara ka ụmụ 
akwụkwọ depụta mkpụrụokwu ndị a n’akwụkwọ dịka ha siri kpọpụta ha. Ọ bụ usoro frikwensi na 
paseenti ka onye nchọcha jiri tụchaa data o nwetara. 
 
Tebulu nke mbu: Ntụcha ka mkpụrụụda olundị Nsụka si emetuta ụmụ akwụkwọ n’ọmụmụ Igbo 
izugbe. 
Ọnụọgụ Ndịna Mkpọta(F) Mkpọta(%) Mkpọjọ(F) Mkpọjọ(%) 
1 Ewu 150 100 0   0 
2 Mmiri 2 1.3 148 98.7 
3 Osisi 0 0 150 100 
4 Nwaanyị 150 100 0 0 
5 Akwa 3 2.0 147 98.0 
6 Nwoke 150 100 0 0 
7 Ọ bịara 0 0 150 100 
8 Nnụnụ 6 4.0 144 96.0 
9 Anụmanụ 1 0.7 149 99.3 
10 Ala 0 0 150 100 
11 O nweghi 1 0.7 149 99.3 
12 Nnu 12 8.0 138 92.0 
13 Ọnwu 150 100 0 0 
14 Ahịa 0 0 150 100 
15 Ikwe 150 100 0 0 
16 Ọ maghị 1 0.7 147 99.3 
17 Anụrị 5 3.3 145 96.7 
18 Echi 150 100 0 0 
19 Aghụghọ 0 0 150 100 
20 Mgbagwojua

nya 
2 1.3 148 98.7 

   
Site n’ihe e depụtara na tebulu dị n’elu, a ga-ahụ na olundị Nsụka na-emetụta ụmụ akwụkwọ 

n’ọmụmụ Igbo Izugbe nke ukwuu. Nke a bụ maka na n’ime ndịna mkpụrụokwu iri abụọ eguzobere 
maka nchọcha a, ndịna mkpụrụokwu iri na anọ nwere paseenti mkpọjọ dị elu, ebe naanị ndịna 
mkpụrụokwu isii nwere pasentị mkpọta dị elu. Nke a pụtara ihe site n’ọnụọgụ 
7,8,9,10,11,12,13,14,16,17,19 na 20. Ndịna mkpụrụokwu ọnụọgụ ndị a e depụtara nwere pasenti 
na frikwensi dị elu maka mkpụrụokwu ndị a kpọjọrọ akpọjọ, nke bụ 100%, 96.0%, 99.3%, 100%, 
99.3%, 92.0%, 100%, 99.3%, 96.7%, 100% na 98.7% n’ usoro e siri depụta ha n’otu n’otu. N’aka 
nke ọzọ, ọnụọgụ ndịna mkpụrụokwụ ndị nke a nabatara dịka ndị a kpọtara bụ 1,4,6,13,15, na 18. 
Ndịna mkpụrụokwu ọnụọgụ ndị a nwere pasenti na frikwensi dị elu maka mkpụrụokwu ndị a 
kpọtara nke ọma nke bụ 100%, n’usoro e siri depụta ha.  
 
Ntule Data:- 
    Ihe a chọpụtara na nchọcha a gosiri na e nwere mmetụta nke sitere na fọnịm olundị Nsụka nke 
na–eweta nsogbu ụmụ akwụkwọ na-enwe n’ọmụmụ Igbo Izugbe. Nchọpụta nchọcha a gosiri na 
mmetụta a sitere na ndịịche dị n’etiti mkpụrụụda olundị Nsụka na nke Igbo Izugbe dịka e gosiri na 
tebulu e jiri mee nchọcha a. Tebulu gosiri na e nwere paseenti (%) mkpọjọ dị elu na mkpụrụokwu 
ndị ahụ ụmụ akwụkwọ ndị e ji mee nchọcha kpọpụtara. 
Ọmụmaatụ: 
Igbo Izugbe            Bekee Olundị Nsụka 

 
Osisi tree Oshishi 
Nnu salt Unu 
Akwa cloth ∂kwa 
Anya eyes ∂nya 
Ahịa market Ashụa 

                   
     N’aka nke ọzọ, a bịa n’ihe   dịka mkpụrụụda ndị ahụ ụmụ akwụkwọ kpọtara, ọ bụ maka na 
mkpụrụụda ndị ahụ na nke olundị ha bụ otu. Ọmụmaatụ bụ: Enu, Nwaanyị, Nwoke, Ọnwụ na echi. 
Ụmụ akwụkwọ kpọtara mkpụrụokwu ndị a n’ihi na mkpọpụta mkpụrụụda ha n’olundị Nsụka na 
Igbo Izugbe bụ otu. Ya mere a bịa n’asụsụ Igbo, N’ihi na ọ bụ asụsụ a na–asupe site ka e si 
akpọpụta mkpụrụokwu ha, na-eme ka e nwee nsogbu n’odide Igbo Izugbe. Nke a bụ maka na 
nwata akwụkwọ ọ bụla na–ede ihe n’Igbo na–ewere mkpụrụụda ndị ọ maara dị n’olundị ya were 
dee ihe ọ na–ede. Nke a pụtara ihe na ndepụta mkpụrụokwu ndị ahụ ụmụ akwụkwọ kpọpụtara nke 
onye nchọcha gwara ha depụta n’akwụkwọ. Nke a wee bụrụ nnukwu nsogbu nyere nkuzi na 
ọmụmụ asụsụ Igbo na mpaghara mmụta Nsụka. Mpụtara ya bụ na ọtụtụ ụmụ akwụkwọ ndị nọ 
n’okpuru ọchịchị Nsụka na–eji mkpụrụụda olundị Nsụka ede ihe n’asụsụ  Igbo. Nke a na–ebutere 
ha ọdịda n’ule n’ihi na ọ bụ Igbo Izugbe ka e wepụtara ka e jiri na-akụzi ma na-edekwa ihe n’asusụ 
Igbo n’ụlọakwụkwọ. Ọ bụ nke a kpatara odee jiri lebaa anya n’ isiokwu a bụ mmetụta olundị 
Nsụka na nkuzi na ọmụmụ asụsụ Igbo Izugbe n’ụlọakwụkwọ praịmarị n’okpuru ọchịchị Nsụka. 
Olileanya odee bụ na e site na praịmarị wee nyebe ụmụaka ezigbo ntọala n’ihe gbasara ọsụsụ na 
odide Igbo Izugbe n’ụlọakwụkwọ, na ọ ga–eme ka ha bụrụ ọkaibe n’odide Igbo Izugbe n’ọdịnịihu. 
Mmechi Na Aro: 
     Otu ihe pụtara ihe na nchọcha a bụ na ụmụ akwụkwọ praịmarị nọ na Nsụka na-ejikarị olundị 
ha akpọpụta mkpụrụokwu Igbo Izugbe. Nke a na–egosi na ọ bụ olundị Nsụka ha ji akpọpụta 
mkpụrụokwu ka ha ji na–edekwa ya n’ akwụkwọ. Ihe kpatara nke a bụ na asụsụ Igbo bụ asụsụ 
ụdaolu. Nke a mere na otu e si akpọpụta mkpụrụokwu Igbo bụ ka e si–ede ya ede. N’ihi ya, ụmụ 
akwụkwọ ga–amata na ọ bụ olu asụsụ Igbo Izugbe ka ha kwesịrị iji na-eme ihe niile ha na-eme 
n’asụsụ Igbo n’ụlọakwụkwọ. Ebe a ka ndị nkuzi na ndị Gọọmentị nwere oke na ọrụ dịịrị ha. 
       O kwesịrị ka ndị nkuzi asụsụ Igbo n’ ụlọakwụkwọ praịmarị jiri naanị olu Igbo Izugbe na–

akụzi ya bụ asụsụ. Nke a bụ maka na ndị nkuzi bụ ndị nlereanya ụmụ akwụkwọ. N’ogo 
agụmaakwụkwọ praịmarị, ụmụaka na-ewere ndị nkuzi ka chi ha, nke bụ na ihe ọ bụla onye nkuzi 
kwuru ma ọ bụ mee abụrụla iwu. Ebe ọ dị otu a, o tosiri ka ndị nkuzi nọ n’ogo agụmaakwụkwọ 
praịmarị jịri Igbo Izugbe na–enye ụmụaka ọzụzụ oge niile. Nke a ga–eme ka ịsụ na ịde ihe n’Igbo 
Izugbe mara ụmụaka ahụ. Nke a dabara na nchọpụta Omeje (2020), onye sịrị na ndị nkuzi ịsụrụ 
ụmụ akwụkwọ Igbo Izugbe oge nịịle ga– eme ka ha mụta Igbo Izugbe nke ọma, ma jiri ya na–ede 
edemede n’Igbo. Onye nkuzi ga–eji Igbo Izugbe kuzie ihe n’ụlọakwụkwọ ga-abụrịrị onye nkuzi 
nwere ezigbo ọzụzụ na ya bụ asụsụ. Nke a dị ezigbo mkpa n’ihi na onye nkuzi na- enweghị ọzụzụ 
n’ihe gbasara asụsụ Igbo agaghị enyenwu ụmụ akwụkwọ ezigbo ntọala n’ihe gbasara ọsụsụ na 
odide asụsụ Igbo Izugbe n’ihi na mmadụ enweghị ike inye onye ọzọ ihe o nweghị. Ọtụtụ ndị nkuzi 
nọ n’ụlọakwụkwọ praịmarị enweghị ezigbo ọzụzụ n’ihe gbasara nkuzi asụsụ Igbo.  Nke a bụ maka 
na dịka usoro nkuzi si dị n’ogo ihe ọmụmụ praịmarị, ọ bụ otu onye nkuzi na– akuzi ihe niile 
nwatakịrị na-amụ n’ụlọakwụkwọ n’otu klaasị. Ọ bụ ya mere na ọtụtụ ndị nkuzi na- enweghị nzere 
mmụta n’Igbo ji akụziri ụmụ akwụkwọ asụsụ Igbo n’ogo agụmaakwụkwọ praịmarị. Nsogbu wee 
bụrụ na ọtụtụ n’ime ha na-amaghị Igbo Izugbe na–eji olundị akụziri ụmụaka Igbo na klaasị. Ọ bụ 
nke a kpatara o ji dị mkpa na Gọọmenti ga–agba mbọ hụ na ndị nkuzi a na–eziga n’ogo 
agụmaakwụkwọ praịmarị ga-abụrịrị ndị nwere ọzụzụ n’asụsụ Igbo. Nke a ga–enye aka n’ebe ọ dị 
ukwuu ime ka ụmụaka nwee ezigbo ntọala n’ihe gbasara ọsụsụ na odide Igbo Izugbe n’ọdịniihu.  
       Ọzọ dịka ibe ya, ụmụ akwụkwọ ga–agba mbọ na-eji naanị Igbo Izugbe asụ asụsụ Igbo n’ 
ụlọakwụkwọ. Nke a dị mkpa n’ihi na ndị kwuru okwu sịrị na ihe ọ bụla mmadụ na–eme kwa mgbe 
kwa mgbe ka ọ na-amụta ọsịịsọ. Ọ bụrụ na ụmụ akwụkwọ ejiri Igbo Izugbe na–enwe mkparịta ụka 
n’etiti onwe ha oge niile, ọ ga–eme ka ọsụsụ ya banye ha n’isi. Nke a ga-eme ka ide Igbo Izugbe 
ede dịirị ha mfe.  
     N’ikpe azụ, ndị na–ede akwụkwọ Igbo ga-ejisi ike na–eji naanị Igbo Izugbe ede ha, ghara itinye 
olundị. Nke a ga–enyere ma ndị nkuzi ma ụmụ akwụkwọ aka n’ịkwalite ọsụsụ na odide Igbo 
Izugbe ọ kachasị na mpaghara mmụta Nsụka.  

